
Апстракт

Економските ефекти од повреда на правата од интелектуална сопственост може да се групираат како социо-економски ефекти, како ефекти врз  носителите на права од интелектуална сопственост, ефекти врз потрошувачите и ефекти врз државата.


Социо-економските ефекти од повреда на правата од интелектуална сопственост се јавуваат како ефекти  врз иновативните процеси, врз организираниот меѓународен криминал, врз животната средина, врз вработеноста, врз странските директни инвестиции и врз трговските текови.


Разгледувајќи ги микроекономските ефекти, може да дојдеме до заклучок дека има повеќе параметри од аспект на носителите на правата од интелектуална сопственост кои се погодени од повреда на истите, како што се обемот на продажба, цените, трошоците, инвестициите и тн.  


Кога зборуваме за ефектите од повреда на правата од интелектуална сопственост, надвор од нивниот досег не останува ниту државата. Така, државите претрпуваат штети во однос на нивото на приходи кои ги наплаќаат, трошоците за борба против повреда на правата од интелектуална сопственост и врз нивото на корупција.

Ефектите врз потрошувачите се јавуваат како ефекти врз здравјето и безбедноста на потрошувачите и како ефекти врз користа од потрошувачка.

Клучни зборови: фалсификување, пиратерија, ефекти врз потрошувачите.
Abstract


The economic effects of counterfeiting and piracy can can be grouped as general socio-economic effects, effects on right holders, consumers and governments.


Counterfeiting and piracy can have broad economy-wide effects on trade, foreign investment, employment, innovation, criminality and the environment. 

Concerning the micro-economic effects, the sales volume, prices and costs of right holders are impacted as are investment, royalites and brand value.  

With respect to governments, counterfeiting and piracy have effects on tax revenues, government expenditures, and, when corruption takes place, the effectivnes of public institutions. 

The effects on consumers are grouped like health and safety risk and like consumer utility.

ВОВЕД

Ефектите врз потрошувачите се јавуваат како ефекти врз здравјето и безбедноста на потрошувачите и како ефекти врз користа од потрошувачка.


Фалсификуваните производи кои се најчесто со многу низок квалитет доведуваат од мали неповолности до сериозни закани по животот, здравјето и безбедноста на луѓето. 


Потрошувачите кои незнаејќи купуваат стоки со кои се повредуваат правата од интелектуална сопственост генерално се измамени и тие имаат помала корист од потрошувачката од таа што ја очекуваат при купувањето на производот.


Потрошувачите кои знаејќи купуваат стоки со кои се повредуваат правата од интелектуална сопственост најчесто не се во позиција да извршат правилна проценка на квалитетот на производот, при што постои значителен ризик дека користа од потрошувачката на производот ќе биде многу помала од очекуваната.
ЕФЕКТИ ВРЗ ЗДРАВЈЕТО И БЕЗБЕДНОСТА 
НА ПОТРОШУВАЧИТЕ

Субјектите кои се занимаваат со  фалсификување и пиратерија на стоки, сакајќи да ги освојат примарните пазари и да остварат максимални профити, покажуваат мал или воопшто не покажуваат интерес да обезбедат определно ниво на квалитет, ефикасност и безбедност  на нивните производи. Со тоа доаѓа до зголемување на негативните ефекти врз здравјето и безбедноста на потрошувачите на стоки од сите индустриски гранки како што се автомобилската индустрија, индустријата за храна и пијалаци, фармацевската индустрија, тутунската индустрија итн.

Во автомобилскиот сектор, фалсификуваните потрошни делови кои се означени со бренд на познати производители претставуваат голема опасност по безбедноста на луѓето. Помеѓу фалсификуваните производи може да се најдат педали за кочници, хидраулични црева, делови од моторот и шасијата, делови од управувачкиот систем, делови од системот за воздушни перничиња и тн. Недостатоците кои ги имаат овие производи во голема мера ја намалуваат безбедноста на возилата. Така на пример,  фалсификуваните циркуларни прекидачи на кои погрешно им бил определен калибарот или биле конструирани од ниско квалитетни материјали предизвикале пожар и фатални електронски шокови.

Во секторот за храна и пијалаци многу мал број на луѓе би купиле фалсификуван производ доколку знаат дека станува збор за таков, бидејќи постои голем ризик по нивното здравје, кој се движи од општа нелагодност до сериозни заболувања. Најчесто фалсификуваните алкохолни пијалаци и фалсификуваната храна за бебиња предизвикуваат тешки заболувања, бидејќи се изработени со многу низок квалитет и од супстанци штетни по здравјето на луѓето.

Во случајот со фармацевски производи, фалсификуваните производи претставуваат голема потенцијална опасност по здравјето и животот на луѓето. Фалсификуваните фармацевски производи може да бидат изработени од правилни состојки но во неправилни количини или може да бидат изработени врз основа на погрешна формула за изработка.  Ваквите производи може да бидат изработени од неактивни супстанци или дури и од токсични супстанци. Болестите кои може да бидат излечени со оригинални производи со користење на фалсификувани производи остануваат нетретирани, па поради тоа може да се влоши здравствената состојба на корисникот. Фалсификуваните лекови, во голема мера, ја зголемуваат отпорноста на ораганизмот кон лековите за некои светски познати смртоносни болести како што се маларија, туберколоза и ХИВ вирусот. Пациентите кои незнаејќи купуваат фалсификувани производи не се свесни дека се жртви на вакви активности. Голем дел од легалните производители во овој сектор ги пријавуваат негативните ефекти врз здравјето и безбедноста на луѓето како клучен негативен ефект од фалсификувањето и пиратеријата на стоки.

Бидејќи податоците не се систематски собирани потребни се дополнителни анализи за да може ефектите на фалсификувањето и пиратеријата на стоки врз здравјето и безбедноста на луѓето да бидат јасни. Пациентите најчесто не се свесни дека употребуваат фалсификуван производ, па ваквите случаи остануваат нерегистрирани и недетектирани. Во денешни услови на недостаток на официјални податоци, невозможно е точно да се определат ефектите на фалсификувањето и пиратеријата на стоки врз здравјето и безбедноста на луѓето. 

Расположивите студии кои се однесуваат на оваа тема упатуваат дека фалсификувањето на лекови претежно се јавува во земјите во развој каде има несоодветна контрола на каналите на снабдување со лекови. Резултатите до кои дојде IMPACT (2006)
 покажуваат дека развиените земји со ефективен систем на контрола ( како на пример САД, ЕУ, Австралија, Канада, Јапонија и Нов Зеланд) остваруваат многу низок процент на фалсификувани фармацевски производи (помалку од 1% од пазарната вредност). Спротивно на тоа, на пазарите на земјите во развој од 10%-30% од продадените фармацевски производи се фалсификат. Во земјите во развој кои имаат неефективен систем на контрола на безбедноста на лековите, како што се определени делови на Азија, Латинска Америка и Африка, дури над 30% од продадените медицински продукти се фалсификувани. Во голем дел на бившите републики на Советскиот сојуз, фалсификуваните медицински производи надминуваат 20% од пазарната вредност. Секојдневното профилирање на нерегистрирани интернет страници, кои се лесно достапни на потрошувачите, претставува уште еден фактор кој го зголемува нивото на употреба на фалсификувани лекови како во земјите во развој, така и во развиените земји. Медицинските препарати купени на овој начин во над 50% од случаите се фалсификувани производи.

Таков пример бил регистриран во 1999 година од страна на царинските власти на Европската унија, кога над 2000 парчиња медицинска опрема наменета за заболени од срце била испратена од Кина за Грција. Целокупната пратка се состоела од фалсификувана и опасна стока, и покрај тоа што постоел документ на кој стоело дека стоките се според стандардите на Европската унија
. Слични примери на претходно наведениот е примерот со  фалсификувани шампони кои се нашле во продажба на пазарите во Замбиа, а содржеле штетни киселини и примерот со регистрирани смртни случаи во Камбодиа како резултат на неефикасен фалсификуван лек против маларија.


Друга студија со која се испитуваат ефектите на фалсификуваната и пиратска стока врз здравјето и безбедноста на луѓето е студијата на Forzley (2003)
. Авторот истражувањето го заснова на низа податоци кои се однесуваат на различни повреди кај луѓето предизвикани од различни видови фалсификувана стока во период од 1995 година до 2005 година. Користејќи ги податоците на Царинските управи на ЕУ и САД за најчесто фалсификуваните производи со можни негативни ефекти врз здравјето и безбедноста на луѓето, Forzley се фокусира на фармацевските производи, производите во авионската и автомобилската индустрија, индустријата за храна и пијалаци и тутунската индустрија. Користени се шест критериуми за обезбедување валидност на информациите: 1) идентификација на специфичниот производ; 2) специфицирање на повредата или болеста; 3) пријавеното место на настанување на инцидентот; 4) бројот на регистрирани луѓе; 5) година; 6) изворот на податоци. 

Што се однесува до авионската индустрија, Федералната асоцијација за авијација-FAA (Federal Aviation Administration) пронаоѓа податоци за постоење на неавторизирани делови на авиони, кои вклучуваат фалсификувани делови, меѓутоа не пронаоѓа повреди на луѓе поврзани со тоа. Најголемиот дел од информациите за овие аспекти на фалсификуваната стока може да се добијат од извештаите на медиумите и други слични форми. Употребувајќи ги податоцита на Националниот совет за безбедност во сообраќајот-NTSB (National Transportation Safety Board), кои се однесуваат на годишниот број на несреќи во цивилната авиација и другите транспортни индустрии во САД, Forzley заклучува дека во 1998 година биле идентификувани фалсификувани делови во инцидентите или падовите на авионите во кои 110 луѓе биле повредени.
ЕФЕКТИ ВРЗ КОРИСТА ОД ПОТРОШУВАЧКА

Користа од потрошувачка е вредноста или задоволството кое потрошувачите го добиваат од производот. Во голема мера, тоа е засновано на квалитетот на производот земајќи ја во вид и цената која е платена за истиот. Потрошувачите кои користат фалсификувана или пиратска стока, без разлика дали тоа го прават знаејќи или незнаејќи, го зголемуваат ризикот по животот и здравјето од една страна, а во случаите кога потрошувачите биле измамени, генерално се доведени во ситуација каде искусуваат пониско ниво на корист од потрошувачката. Користа од потрошувачка се одразува во различни нијанси за потрошувачите кои знаејќи купуваат стоки со кои се повредуваат правата од интелектуална сопственсот, при што некои добиваат, а некои губат.

Бидејќи квалитетот на фаслификуваната и пиратска стока речиси секогаш е понизок во однос на оригиналната стока, негативните ефекти од фаслификувањето и пиратеријата врз користа од потрошувачка се јавува на примарниот пазар. Станува збор за потрошувачи кои ја плаќаат полната цена за производот верувајќи дека купуваат оригинал, а добиваат пониско ниво на корист од потрошувачка бидејќи се измамени. За разлика од нив, потрошувачите кои знаејќи купуваат фалсификуван производ со пониско ниво на квалитет, очекуваат пониско ниво на корист од потрошувачка, за разлика од оние кои купуваат оригинален производ.

Оваа ситуација станува подиверзифицирана кога се зема во предвид потрошувачката на фалсификувани и пиратски стоки на секундарниот пазар, каде потрошувачите знаејќи купуваат такви производи. Делот од  потрошувачи кој по свој сопствен избор купува стока со која се повредуваат правата од интелектуална сопственост на секундарниот пазар, сметајќи дека прави добра зделка, има амбициозни очекувања за користа од потрошувачката. Цената на фаслификуваната стока на секундарниот пазар се очекува да биде пониска од колку цената која ја наплаќаат имателите на права на примарниот пазар, што повратно доведува до зголемување на користа од потрошувачка. Доколку пак, квалитетот на фалсификуваниот производ е повисок, користа на потрошувачка може да биде повисока во споредба со користа од  потрошувачка на скапи оригинални производи. Меѓутоа, доколку квалитетот на фалсификуваната стока која се нуди на секундарниот пазар е понизок, што најчесто и се случува, користа од потрошувачка на такви производи е пониска. При купување на фаслификувана стока, од големо значење е да се истакне дека потрошувачот не е во состојба ex-ante да го предвиди квалитетот на дадениот производ на секундарниот пазар. Во тој момент потрошувачот ја знае само цената по која фалсификуваните и пиратските стоки се продаваат, па во случај да погрешил со својата проценка нема на располагање ниту гаранциа, ниту пост-продажен сервис за ваквата стока.

Предходно наведените ефекти се ефекти кои фалсификуваната и пиратска стока ги остварува на краток рок. Ваквите стоки остваруваат многу поважни импликации на долг рок. Како резултат на фалсификувањето и пиратеријата се намалуваат иновативните процеси кај имателите на права, што доведува до забавено подобрување на квалитетот на производите. Забавеното подобрување на квалитетот на производите, го забавува нивото на корист од потрошувачка на долг рок. Потрошувачите кои што се свесни дека се изложени на ризик незнаејќи да купат фалсификувани и пиратски стоки со послаб квалитет, ги намалуваат нивните очекувања од купувачката, со што доаѓа до намалување на нивото на користа од потрошувачка при конзумирање на односните производи.

Друг ефект на фалсификувањето и пиратеријата на стоки врз задоволството на потрошувачите е намалувањето на довербата на потрошувачите во дадените брендови на производите. Ваквата состојба поконкретно се однесува на  повредите на правата од трговските марки и авторското и сродните права. Потрошувачите се свесни дека постои можност да бидат измамени на примарниот пазар, па како резултат на тоа ги прилагодуваат своите очекувања од идната потрошувачка на производите, односно користа од потрошувачка што тие ја остваруваат со купувањето и употребата на производите се намалува.

Како резултат на присуството на фалсификувана и пиратска стока, на долг рок, може да дојде до намалување на цените на оригиналните производи на примарниот пазар. Тоа се случува како резултат на силниот притисок од квази конкуренцијата на фалсификувана и пиратска стока. 
ЗАШТИТА НА ПРАВАТА ОД ИНТЕЛЕКТУАЛНА СОПСТВЕНОСТ ВО РЕПУБЛИКА МАКЕДОНИЈА

Заштитата на правата од интелектуална сопственост се спроведува на национално ниво преку следните закони во кои е регулирана оваа материја: Законот за царинските мерки за заштита на правата од интелектуална сопственост
, Законот за индустриска сопственост
 и Законот за авторското право и сродните права
.
    Со цел зголемување на ефикасноста на системот на царинска контрола за фалсификувана и пиратска стока во Република Македонија и усогласување на царинските мерки при оваа контрола со законодавството на Европската унија како и создавање услови за целосна имплементација на одредбите од ТРИПС Спогодбата во 2005 година беше донесен  Закон за царински мерки за заштита на правата од интелектуална сопственост
. Законот беше изготвен со техничка помош од канцеларијата за царинска и фискална помош на Европската унија (ЕУ-КАФАО МАК) и истиот е усогласен со регулативата на Советот (ЕЕЗ) бр.1383/2003 од 22.07.2003 година.
   Со Законот за индустриска сопственост
 се уредува стекнувањето, остварувањето и заштитата на правата од индустриска сопственост.
Со Законот за авторското право и сродните права
 се уредува правото на авторите над нивните дела од областа на книжевноста, науката и уметноста (авторското право) и правата на изведувачите, на фонограмските и филмските продуценти, на радио и телевизиските организации и на издавачите (сродните права), над нивните изведби и предмети на сродните права, како и остварувањето и заштитата на авторското право и сродните права.
ЗАКЛУЧОК


Економските ефекти од повреда на правата од интелектуална сопственост може да се групираат како социо-економски ефекти, како ефекти врз  носителите на права од интелектуална сопственост, ефекти врз потрошувачите и ефекти врз државата.


Ефектите врз потрошувачите се јавуваат како ефекти врз здравјето и безбедноста на потрошувачите и како ефекти врз користа од потрошувачка.

Субјектите кои се занимаваат со  фалсификување и пиратерија на стоки, сакајќи да ги освојат примарните пазари и да остварат максимални профити, покажуваат мал или воопшто не покажуваат интерес да обезбедат определно ниво на квалитет, ефикасност и безбедност  на нивните производи. Со тоа доаѓа до зголемување на негативните ефекти врз здравјето и безбедноста на потрошувачите на стоки од сите индустриски гранки како што се автомобилската индустрија, индустријата за храна и пијалаци, фармациската индустрија, тутунската индустрија итн.

Користа од потрошувачка е вредноста или задоволството кое потрошувачите го добиваат од производот. Во голема мера, тоа е засновано на квалитетот на производот земајќи ја во вид и цената која е платена за истиот. Потрошувачите кои користат фалсификувана или пиратска стока, без разлика дали тоа го прават знаејќи или незнаејќи, го зголемуваат ризикот по животот и здравјето од една страна, а во случаите кога потрошувачите биле измамени, генерално се доведени во ситуација каде искусуваат пониско ниво на корист од потрошувачката. Користа од потрошувачка се одразува во различни нијанси за потрошувачите кои знаејќи купуваат стоки со кои се повредуваат правата од интелектуална сопственсот, при што некои добиваат, а некои губат.

